Шайхутдинова Гөлфия Сахибетдиновна

Казан шәһәре 4 нче номерлы махсус интернат-мәктәбе

Яз сылуы
(бәйге-тамаша, 5-7сыйныф укучылары өчен)
Максат: укучыларның сөйләмен камилләштерү, сәхнә серләренә төшендерү, матурлыкны күрә белергә өйрәтү, хезмәткә мәхәббәт һәм үзара дуслык хисләре тәрбияләү.
Барышы.

Сәхнә бәйрәмчә бизәлә.

Күңелле музыка яңгырый. Сәхнәгә алып баручы егет белән кыз чыга.

Кыз. Исәнмесез, егәрлеләр,

Эштә уңганнар.

Сердәш булсын гомер буе

Сезгә моң-җырлар.

Шатлык, бәхет алып килсен

Аяз, ак таңнар.

Егет. Җырларыбыз йөрәкләргә 

Ургып – ташып барсын.

Күгелләрне иркәләсен

Хезмәт шатлыгы.

Юлдаш булсын сезгә, дуслар

Чишмә сафлыгы!

Тормышыгыз ямьле булсын,

Ямьле булсын, гөрләп торсын.

Сәлам сезгә, сәлам.

Кыз. Безнең бүгенге кичәбез хөрмәтле хатын-кызларыбызга багышлана.

Егет. Бүген без кызларыбызның уңганлыкларын, булганлыкларын, осталыкларын, зирәклекләрен сынап караячакбыз.

Кыз. Кадерле хатын-кызлар! Язның беренче көннәре безгә матур бәйрәмне хатын-кызлар көне – 8 нче мартны алып килде. Безнең бу бәйрәмне карлар эри башлаганда, табигать уянган чорда билгеләп үтүебез очраклы хәл түгелдер, мөгаен. Чөнки хатын-кыз борын-борыннан безнең өчен дөньядагы иң гүзәл нәрсәләрне – чиксез мәхәббәтне, күңел җылылыгын тормышчан тирән акылны гәүдәләндерә һәм яз көне табигатьтә була торган барлык үзгәрешләр безнең хатын-кызга булган хисләребезгә аваздаш. Нәкъ менә сез җир йөзенә яңа тормыш алып киләсез, гайләгезне, йортыгызны тормыш авырлыкларыннан саклыйсыз һәм яклыйсыз. Нәкь менә сезнең аркада гомумкешелеккә хас чын рухи кыйммәтләр сакланып кала һәм буыннан-буынга тапшырылып килә.
Егет. Кадерле хатын-кызлар! Бу шатлыклы көнне безгә бүләк иткән сөюегез, чиксез түземлегегез, балаларыгызга биргән күҗел җылыгыз һәм игътибарыгыз өчен, йортларыбызда пөхтәлекне һәм җылылыкны саклавыгыз, гомер-гомергә тынычлыкка һәм изгелеккә омтылуыгыз өчен сезгә аеруча рәхмәт белдерәбез.
Кыз. Кызларыбызга дөрес бәя бирү өчен, без жюри составы сайлап куябыз... Ә хәзер, үзләре белән таныштыру өчен, сүзне кызларга бирәбез. 

Музыка яңгырый, кызлар сәхнәгә чыгалар, үзләре белән таныштыралар. Кызларның барысы да милли киемнәрдән.

Егет. Татар кызларының исемнәре:

Кайсы – кыйммәтле таш, кайсы-гөл;

Кайсы күктән җиргә нурлар сибә,

Һәм яктылык ала туган ил.

Камәр – айның үзе, Маһруй – ай йөзле,
Ләмигасы чәчә якты нур.

Ә Шәмсия – кояш (көләч йөзле булгач)

Ай яктысын алган Маһинур.

Рауза – гөл бакчасы, Гөлнур- гөлләр нуры

Гөлчирә -гөл йөзле, гүзәл ул.

Кызлары да нинди кызлар бит:

Исемнәре сыман йөзләре.

Эшләренә карап сокланасың,

Нинди таталы тагын телләре!

Кыз. Әйе, татлы тел – йөз күрке ул. Татар телебезгә кеше күңелендә канәгатьләнү тудыра торган сүзләргә бик бай, аларны ишетү һәрвакыт күңелле. Ә безнең кызларыбыз мондый татлы сүзләрне беләләр микән, шуны сынап карыйк. (Кызлар чиратлап матур сүзләр әйтәләр)
Егет. Кызларыбызның артистлык осталыгын тикшереп карыйк әле. (Кызлар концерт номерлары әзерлиләр.Кызлар хәзерләнгәндә, егетләр кызларны бәйрәм белән котлыйлар.) 
Кыз. Хәрәкәтең бирсен бәрәкәт.

Җилдән җитез йөреш хәрәкәт

Биегән кеше чынлап бай булсын,

Хыялында йөгерек тай булсын.

(татар халык биюе башкарыла)
Егет. Һәр дәвердә, һәр халыкта,

Җыр –гомернең юлдашы.

Бер шатлыкта, бер тансыкта,

И күңелкәй җырлачы.

Сүзне кызларга бирәбез.

Кызлар җырлыйлар, бииләр, шигырь сөйлиләр.

Кыз. Безнең татар хатын-кызлары аш-суга һәрвакыт бик оста булганнар. Бәйгедә катнашучы кызларны бу юнәлештә дә сынап карыйк әле.
(Кызлар үзләре ясап, пешереп алып килгән ризыкларның ничек пешерелүе белән таныштыралар)

Егет. Безнең кызларыбыз аш-суга бик осталар икән. Ә хәзер чираттагы сынау шагыйрьлек осталыгы. Кызларга “әни”, “яз”, “кояш” сүзләре тәкъдим ителә. Шул сүзләрне кертеп шигырь язарга. (Кызлар шигырь язалар) Егетләр кызларны бәйрәм белән котлыйлар

Кыз. Җыр килә каршы алыгыз

Җыр килә туар таңга.
Бер үк дулкында ирешә,
Әдипкә, табиб, ханга.

Җыр башкарыла.

Кызлар язган шигырьләрен укыйлар

Егет. Балкый, яна сәхнә йолдызлары

Татар театры күгендә.

Туа, үсә тора йолдызчыклар,

Мәктәп сәхнәсендә бүген дә

Кызларның артистлык осталыгын бер сынаган идек инде, янә сынап карыйк әле алар сәхнәдә үзләрен ничек тотарлар икән? Кызлар сәхнә сезне көтә.

1) бер артистка пародия.

2) рольгә кереп шигырь яки әсәрдән өзек уку.

Кыз. Кызларыбыз эшкә уңган, сүзгә осталар икән. Аларны тапкырлыкта һәм зирәклектә дә сынап карыйк инде

Мәкаль башлыйм, син төгәллә,

Әгәр тапсаң сүзләрен.

Әй, сез дуслар, кемнәр тапкыр

Күрсәтсеннәр үзләрен.

Кем эшләми (шул ашамый) 
Сабыр төбе (сары алтын) 
Ана күңеле балада (бала күңеле далада)
Казанга ни салсаң (чүмечкә шул чыга) 
Ни чәчсәң (шуны урырсың)
Эшлегә күн җитми, (эшсезгә көн үтми)
Алтмышка җитсен бала, (ана өчен гел бала)
Ата-анасын хурлаган (үзен хурлаган) һ.б.

Кызлар, сез мәкальләрне бик яхшы беләсез икән. Сорауларга ничек җавап бирерсез?

Кызлар түбәндәге сорауларга җавап бирәләр.

Кукурузны ни өчен чәчәләр?
Яңгыр яуганда куян нинди агач астында утыра?

Якташ язучылардан кемнәрне беләсең?

Кәҗә белән тату малайның исеме ничек?

Йомык күз белән нәрсәне күреп була?

Кара песи йөгә кайчан керә?

Малайның хатыны кем була? һ.б.

Егет. Сандугачлар таңга калып тыңлар,

Тыңлар агым сулар.

Кешеләрдә булган усал уйлар

Эреп юкка чыгар.

Уйна, дустым, гармуныңны

Без җырлаган көйләргә.

Сез уйнаган, без җырлаган

Калсын сагынып сөйләргә. 

Хөрмәтле хатын-кызларыбызны котлап егетләр җыр башкара. 

Кыз. Татар хатын-кызлары элек-электән чибәрлекләре, тыйнаклык, уңган булулары, озын толымнары белән дан тотканнар. Чәчне үстерү генә түгел, аны матур итеп йөртә белергә дә кирәк. Хәзер кызлардан үзләренә ошаган чәч үрнәге ясап күрсәтү сорала. (Кызлар чәчкә прическа ясыйлар.) 
Егет. Безнең кызларыбыз үзләрен бар нәрсәгә дә сәләтле икәнлекләрен күрсәттеләр. Сүзне жюрига бирәбез.

Жюри әзерләнгәндә, 5-6 сыйныф егетләре кызларга бәйрәм бүләге тапшыралар.

Кызларга Матурбикә, Сылубикә, Моңлыбикә, Назлыбикә, Тапкырбикә, Шаянбикә, Уңганбикә дигән исемнәр бирелә. Музыка яҗгырый, котлаулар. Кичә шулай тәмамлана.

